
        
            
                
            
        

    
	А. ЧЕХОВ

	 

	ХЭЛ БИЧГИЙН БАГШ

	 

	“Улсын хэвлэл” УЛААНБААТАР хотноо 1956 онд эрхлэн хэвлүүлсэн “Сээхэлзүүр” (Өгүүллэгүүд) номоос 

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХЭЛ БИЧГИЙН БАГШ

	(П. Чойжилын орчуулга)

	 

	I

	 

	Дүнзэн шалыг морины туурай түжгэнүүлж эхлээд Нулин гүн гэдэг хар морь, дараа нь Мундаг гэдэг цагаан морь, сүүлд нь Мундгийн дүү Майка гэдэг гүүг хашаанаас гаргаж ирлээ. Цөм үнэтэй сайн морь ажээ. Шелестев өвгөн, Мундгийг эмээллээд, охин Машадаа:

	— За Мари Годфруа наашаа ирээд уна. Уухайс даа! гэлээ. 

	Маша Шелестов отгон нь юм санж. 18 нас хүрсэн боловч гэрийнхэн нь бага гэж боддог хэвээр байсан учир, бүгдээрээ багынх нь нэрээр Маня, Манюся гэж өхөөрдөн дууддаг байжээ. Тэгээд хотод нь цирк хүрч ирээд, Машаг их л сонирхох болсноос хойш бүгдээрээ Мари Годфруа гэж нэрлэх болцгоож билээ.

	Уухайс гээд Маша Мундгийг унаж Машийн эгч Варя-Майкийг, Никитин-Нулин гүнг, офицерууд өөр өөрсдийнхөө морь унацгааж офицеруудын цагаан цамц, эмэгтэйчүүдийн морь унахдаа өмсдөг хар хувцас алагласан гоё сайхан цуваа хашаанаас цувралдан алхуулсаар гарав.

	Морио унаж гадаа гарах үед Манюся ганцхан өөрийг нь хараад байхыг Никитин ажиглажээ. Манюся Никитиний унаж яваа Нулин гүнийг бас сэтгэл зовних байдалтай харан харан,

	— Сергей Васильевич та наадахынхаа амыг сайн татаж яваарай. Бас худлаа үргэж магадгүй шүү гэлээ.

	Манюсын унаж яваа Мундаг, Никитиний Нулин гүнтэй ижилсэг болоод ч тэр үү, эсвэл санамсаргүй таарсан тохиолдсон ч хэрэг юм уу, ямар ч гэсэн Манюся өчигдөр уржигдрынх шигээ дандаа л Никитинтэй зэрэгцэн явлаа. Агсам цагаан морь унасан Манюсын жижигхэн гоолиг бие, хажуугаас нь харахад сайхан царай, Манюсад тун зохихгүй оворжуу болгосон өндөр малгайг нь Никитин уяран баясан ширтэж Манюсын юм хэлж байгааг нь дуулавч алмайраад үгийг нь сайн ухаарахгүй «Өнөөдөр л тэнгэр мэдэг, айж ичилгүй, Манюсад дуртай учраа хэлнэ» гэж бодож явлаа.

	Цагаан хуайс, голт борын цэцэг сүрхий анхилж агаарын хий цэцэг мод нь хүртэл тэр сэрүүн үнэрээсээ жихүүцэж байх мэт санагдагч оройн долоон цаг болж байлаа. Хотын цэцэрлэгт хөгжим хэдийн эгшиглэж морины туурай цардсан гудамжинд их чимээтэй төвөргөж эргэн тойрон яриа хөөрөө олны инээлцэх чимээ, хаалга тас няс онгойх хаагдах нь сонстож байлаа. Замд тохиолдсон цэрэг офицеруудад ёсолцгоож гимназын сурагчид Никитинд мэхийж цэцэрлэгт эгшиглэгч хөгжим тийш яаран очиж яваа зугаалаачин цөм тэр морьтнуудыг таашаан харах ажээ. Тэнгэр юутай дулаан, огторгуйд эмх замбараагүй тарсан үүлс юутай зөөлөн, өргөн гудамжаар шувт үргэлжлээд байшингийн тагт хоёрдугаар давхрыг хүртэл туссан тоорой хуайсын сүүдэр хэчнээн тааламжтай аятайхан бэ!

	Морьтнууд хотоос гараад, өргөн замаар хатируулцгаав. Тэгэхэд нь хуайс голт борын үнэр анхилахгүй байсан боловч хээр талын үнэр ханхалж, арвай буудайн соёо ногоорон зурам хашхичиж, улаан хошуу гуаглаж байлаа. Хаашаа ч харсан ногоон, гагцхүү энд тэнд тарвас тарих газар бараантаж, бас тээр зүүнтээх хүүр оршуулах газар алимын цэцэглэсэн мод цайран харагдаж байлаа.

	Мал нядлах газрын хажуугаар өнгөрөөд пивоны заводын дэргэдүүр гарч хотын гаднах цэцэрлэг рүү очиж яваа хэсэг хөгжимчин цэргийг гүйцэн өнгөрлөө.

	Манюся Варятай зэрэгцэн яваа офицерыг Никитинд заагаад:

	— Полянскийн морь яриангүй сайн морь шүү, би маргахгүй. Гэвч гологдсон морь юм шүү. Тэр зүүн хөлийнх нь цагаан толбо даанч тусгүй. Бас та хар л даа толгойгоо дохилзоод байна. Одоо үүнийг засах ямар ч аргагүй. Үхэн үхтлээ ингэж дохилзох муу зантай морь гэж ярьж явлаа.

	Манюся бол эцэг шигээ моринд жигтэйхэн дуртай хүн билээ. Бусдын сайн морь харахдаа атаархаж, хүний морины өөг нь олохдоо баярладаг хүн байжээ. Харин Никитин бол морь мэддэггүй, дан жолоо барьж явах авч, давхихад нь татдаг давхар жолоо барьж явахын ялгаа, хатируулах цогиулахын ялгааг огт мэддэггүй эр байжээ. Морь унаад явахдаа тун ч эв дүйгүй харагдаж байгаагаа мэдэж, моринд сайн офицерууд Манюсын санаанд илүү таатай байгаа байх гэж бодоод офицерууд, Манюсад жөтөөрхөж явлаа.

	Хотын гаднах цэцэрлэгийн хажуугаар гарах үед, дотогш орж рашаан (хийжүүлсэн ус) ууя гэж нэг нь санал гаргаж, цэцэрлэгт орцгоожээ. Тэнд нь дан царс мод ургажээ. Саявтархан навчилсан учир залуу жижиг навчны завсраар цэцэрлэгийн тайз ширээ, дүүжин, том үстэй малгай шиг сагсайсан хэрээний үүр харагдаж байв. Морьтон, хатагтай нартайгаа нэг ширээний дэргэд мориноосоо бууцгааж хийжүүлсэн рашаан ус ууя гэжээ. Цэцэрлэгт зугаалж яваа танилууд нь тэдэн дээр ирцгээж урт түрийтэй гутал өмссөн цэргийн доктор ба хөгжимчдөө хүлээж байсан хөгжмийн удирдагч тэдэн дээр хүрч ирээд доктор нь Никитинийг оюутан гэж бодсон бололтой:

	—Та амралтаар ирсэн бол уу? гэж асуулаа.

	—Үгүй би энд байнга суудаг хүн. Би эндхийн гимназид багшилдаг хүн юм гэж Никитин хариулжээ.

	— Тийм гэж үү? Ийм залуухан мөртөө багш болчихсон байх гэж? гэж доктор гайхан хэлжээ.

	— Юун залуу байх вэ? Тэнгэрийн авралаар би одоо ч 26-тай... гэж Никитиний хэлэхэд, 

	— Та соёо сахалтай хууз сахалтай. Гэсэн ч харахад 22-23-аас хэтрээгүй гэмээр овор багатай хүн байна! гэж.

	«Ямар нохой вэ! Намайг бас шар завжтай зулзага гэж үзэж байна шүү!» гэж Никитин бодлоо.

	Никитин хэн нэг хүн ялангуяа эмэгтэйчүүд буюу гимназын сурагчдын дэргэд өөрийг нь залуу гэж ярихад тун их дургүйцдэг билээ. Тэр хотод хүрч ирээд алба хаах болсноос хойш биеэ овор багатай гэж гасалдаг байжээ. Гимназын сурагчид түүнээс айж зовдоггүй, хөгшчүүл, «залуу хүү» гэж эмэгтэйчүүд, түүний унжирсан яриаг дуулахаасаа, харин хамт бүжиглэх дуртай байдаг байлаа. Тэгэхэд нь Никитин болдог бол арваад нас нэмүүлж, оворждог бол юу сан билээ гэж боддог байжээ. Цэцэрлэгээс гараад, цаашаа Шелестовын ферм тийш явцгааж тэнд хүрээд хаалганы дэргэд зогсож, авгай Парсловыг дуудуулж ирүүлээд сая саасан сүү өг гэж нэхжээ. Сүү авчирч өгөхөд уусан хүн ч үгүй, бие биеэ харж хөхрөлдөөд буцан давхицгааж билээ.

	Тэгж явахад нь хотын гаднах цэцэрлэгт хөгжим эгшиглэж, хүүр оршуулах газрын цаагуур нар шингээд тэнгэрийн хаяа улайрч харагдав. Манюся мөн аанай Никитинтэй зэрэгцэн явж Никитин тэр хүүхэнд тэсгэлгүй хайртайгаа хэлье гэсэн боловч, офицерууд сонсуузай гэж сэжиглэж зовоод, дуугүй явжээ. Манюсыг бас дуугүй явахад, тэгж зэрэгцэн дуугүй явсны нь учрыг мэдээд тун ч их баярласандаа тэнгэр газар, хотын дэнгийн гэрэл, пивоны заводын бараа харлан харагдаж байгаа нь цөм нүдэнд нь нэг л аятай сайхан юм болон үзэгдэж, унаж яваа Нулин гүн гэдэг морь нь агаараар хальж, улайран туяарсан огторгуй өөд авирах гэж байгаа юм шиг санагджээ.

	Тэгээд гэртээ хүрч ирэхэд цэцэрлэг доторх ширээн дээр халуун тогоотой ус буцалж, ширээний нэг захад Шелестов өвгөн тойргийнхоо шүүхийн түшмэл нөхөдтэйгөө хамт хэзээний зангаар нэг юм шүүмжилж:

	— Энэ чинь шившгийн юм. Шившгээс өөр юу байх вэ? Нээрээ шившгийн юм гэж ярьж суув.

	Никитин Манюсяд дурласан цагаас хойш Шелестовын орон байшин, дэргэдэх цэцэрлэг нь оройн цай, сүлжмэл сандал, хүүхэд хүмүүжүүлэгч гэрийн эзний үргэлж үглэж суудаг «шившиг» гэдэг үг нь ч хүртэл ер юм бүхэн нь сайхан санагдах болсон билээ. Гагцхүү олон нохой муур, довжоон дээрх том торон дотор уйтгартай ёологнож байдаг египет тагтаа, Никитиний санаанд таарамжгүй байжээ. Хашааны нохой, гэрийн нохой тун олон байсан учир, Никитин Шелестовынхтой танилцсан цагаас хойш Мушка, Сом гэдэг хоёрхон нохой мэдэх болжээ. Мушка гэдэг нь зантгар хоншоортой, халцарсан үстэй, хэрүүлч эрх хав билээ. Никитинийг ер үзэж чаддаггүй. Харахтайгаа зэрэг толгойгоо гилжийлгэн шүдээ ярзайлгаад «ррр ... нга-нга-нга-нга... ррр...» гэж архирч сандал доогуур ороод Никитин түүнийг сандал дороосоо хөөх гэж оролдоход чих дөжиртөл чанга хуцаж гэрийнхэн нь:

	— Та битгий ай, зуудаггүй сайн хав гэдэг билээ.

	Сом гэдэг нь урт хөлтэй, мод шиг хатуу сүүлтэй, том хар нохой байжээ. Хоол цайны үед голдуу ширээн доогуур явж, хүний гутал, ширээний хөлийг сүүлээрээ дэлдэх ажээ. Сом бол номхон тэнэг нохой байлаа. Гэтэл Сом хоол идэж байгаа хүний өвдөг дээр хошуугаа тавьж, өмдийг нь шүлсэддэг зантай учир Никитин түүнийг тэсвэрлэж чаддаггүй билээ. Никитин, Сомыг зайлуулах гэж хутганы хуйгаар том духан дээр нь цохих, хамрыг нь няслах, хараах, бас гэрийнхэнд нь гомдол мэдүүлэх зэргээр оролдсон боловч өмдөө халтар цоохор болгох аюулаас ер зайлж чадсангүй ажээ.

	Явж ирээд цай ууж, чанамал жимс, хатаасан талх, шар тос идэхэд тун ч амттайхан байлаа. Эхний нэг аяга цайг бүгдээр дуу шуугүй амтархан ууцгаагаад дараа нь юм булаалдан маргалдацгааж эхлэв. Хоол, цайны үеэр болдог маргалдааныг Варя дандаа өдөөдөг билээ. Манюсягаас царайгаар илүү сайхан царайтай 23 настай бөгөөд гэртээ хамгийн их ухаантай боловсролтой нь гэж тооцогдон, талийгаач эхийнхээ байрыг залгамжилсан эгчмэд охины ёсоор сүрхий суурьтай дүрэм үзүүлдэг байжээ. Эзэгтэйн хувьд зочдын дэргэд ажлын хувцастай явж, офицеруудтай тэрээ энээ бололцон, Манюсыг жаахан хүүхэд шиг үзэж, түүнтэй үг солихдоо анги даасан багшийн дүрэм үзүүлж ярилцдаг байлаа. Варя өөрийгөө хөгшин хүүхэн гэдэг боловч лав хүнтэй сууна гэж итгэдэг байх аа.

	Варя, юу ч ярьсан, тэр байтугай тэнгэр тийм байна гэж хэлэхэд ч маргалддаг байжээ. Хүн бүхний үгийн өө сэвийг өлгөж аваад өдөөж цаашлуулж байдаг тийм хачин зантай хүн байж. Нэг юм яриад эхлэхээр сүрхий ширтэж байснаа гэнэт үгийг тасалж «Байз байз, та гурав хоногийн урьд шал ондоо юм ярьж байсан шүү» гэдэг билээ.

	Эсвэл дооглон инээмсэглээд: «Та чинь гуравдугаар хэлтсийн зарчмыг номлож эхлэх шив дээ. Баяр хүргэе!» гэж хэлэх ажээ.

	Хэрэв хүн хошин зүйр үг хэлбэл Варя даруйхан! «Хуучирсан үг!» гэх буюу «Нялуун байна» гэж хариулж, хэрэв офицерууд цэцэрхвэл царайгаа үрчийлгэн «Цэррргийн цэц байна!» гэж хэлдэг. «ррр...» нь тун сүртэй учир Мушка сандал дороос бас «ррр.., нга-нга-нга...» гэж хариулдаг байлаа.

	Цайн дээр, Никитин гимназын шалгалтыг ярьснаас маргаан эхлэв.

	Варя, Никитиний үгийг тасалж:

	— Сергей Васильевич та байзнаарай, сурагчдад хүнд байна гэж та ярьж байна. Танаас асууя? Тэр хэний буруу вэ? Жишээлэхэд та VIII ангийн сурагчдад «Пушкин бол сэтгэлийн зүйч» гэдэг сэдвээр зохион бичихийг даалгаж гэж бодъё. Тэгвэл нэгдүгээрт тийм хүнд сэдэв өгч болохгүй, хоёрдугаарт Пушкин ямар сэтгэлийн зүйч байх билээ дээ? За Щедрин ч юм уу? Достоевский бол өөр хэрэг. Харин Пушкин бол агуу их яруу найрагч болохоос сэтгэлийн зүйч биш ээ гэж хэлэв.

	— Щедрин тусдаа, Пушкин бас тусдаа шүү гэж Никитинийг дургүйхэн хариулахад, 

	— Танай гимназынхан Щедринийг тоодоггүйг би мэднэ. Тэр ч хамаагүй хэрэг. Харин Пушкин яагаад сэтгэлийн зүйч юм бэ та надад хэлээч! гэхэд нь, 

	— Сэтгэлийн зүйч биш гэж үү? Би танд жишээг нь үзүүлье гээд Никитин эхлээд «Онегиноос» дараа нь «Борис Годуновоос» хэдэн хэсгийг уншлаа. Варя санаа алдаж:

	— Ямар ч сэтгэлийн зүй алга аа. Хүний сэтгэлийн хөдөлбөр нугалааг тодруулан бичдэг хүнийг сэтгэлийн зүйч гэдэг юм. Энэ чинь сайхан шүлэг төдийхөн юм гэлээ. 

	Никитин гомдож;

	— Танд ямар сэтгэлийн зүйч хэрэгтэйг би мэдэж байна аа. Нэг хүн миний хурууг мохоо хөрөөгөөр хөрөөдөөд, би хар тэнхээгээрээ хашхирч байвал тэр нь таны санаанд сэтгэлийн зүй болох юм биз дээ гэв. 

	— Нялуун үг байна. Та тэгээд Пушкин ямар учраас сэтгэлийн зүйч вэ гэдгийг баталж өгсөнгүй шив дээ? гэхэд нь Никитин санагдсан юмны тухай тэмцэлдэхээрээ суудлаасаа босон харайж, хоёр гараараа толгойгоо бариад, байшин дотуур ёологнон гүйдэг зантай билээ. Энэ удаа бас л босон харайж, толгойгоо бариад, ёолсоор ширээг тойроод, зайдуухан газар суучихжээ. 

	Офицерууд Никитинийг өмгөөлцгөөж штабын ахмад Полянский, Варяд Пушкин үнэхээр сэтгэлийн зүйч гэж итгүүлж, Лермонтовын хоёр шүлгийг баталгаа болгож уншив. Дэслэгч Гернет, хэрэв Пушкин сэтгэлийн зүйч биш байсан бол Москвад Пушкиний хөшөө босгохгүй байсан юм гэв. 

	— Энэ чинь шившгийн юм. Би мужийн сайдад, эрхэм дээдэс ээ, энэ чинь шившгийн юм гэж хэлсэн билээ, гэж ширээний цаад захаас ярих үг сонстов. Никитин:

	— Би ахиад маргалдахгүй! Бүр эх зах нь харагдахгүй юм болж байна. Больё та минь! гэж хэлээд, өвдөг дээр нь толгой хөлөө тавьсан Сомыг зандарч:

	— Бузар нохой зайлаач! гэж хашхирав. 

	Сандал дороос хав: «ррр. . . нга-нга-нга. . . » гэж аржигнан

	— Та буруугаа хүлээ! Буруугаа хүлээ! гэж Варя хашхирав. Ашгүй зочин авгай нар ирсэн учир, хэрүүл маргалдаан аяндаа замхрав. Бүгдээр их танхимд орцгоож, Варя роялийн дэргэд суугаад, бүжгийн эгшиг хөгжимдөж эхлэв. Эхлээд вальс, дараа нь полька тэгээд штабын ахмад Полянскийн удирдлагаар drand rond1-той дөрвийн бүжиг хийгээд, сүүлд нь дахиад вальс хийцгээв. 

	Өвөгчүүл, бүжгийн үед их танхимд тамхи татаж, залуучуудыг харцгааж суув. Тэдний дунд хотын зээллэгийн нийгэмлэгийн захирал бөгөөд утга зохиол, тайзны урлагт дуртайгаараа нэрд гарсан Шебалдин байлцав. Шебалдин, тэр хотын «хөгжимт драмын дугуйлангийн» үндсийг тавьсан хүн бөгөөд өөрөө ший жүжигт оролцож, яагаад ч тэр юм бэ, дандаа л инээдэмт зарц болж тоглох буюу эсвэл «Нүгэлт авгай» гэдгийг гиншин уншдаг байжээ. Шебалдин их өндөр, туранхай биетэй, дандаа ёсорхог царайтай, гөлөрсөн бүдэг нүдтэй тул хотынхон түүнийг «шарил» гэж хочилдог байжээ. Тайзны урлагт үнэн голоосоо дурладаг байсан учир сахал самбайгаа ч хүртэл хусаж, эртний египетийн хаадын шарилтай бүр ч адил үзэгддэг хүн байжээ. 

	Drand rond-ын дараа Шебалдин, Никитиний дэргэд халдаж ядах байдалтай хажуулдасхийн ойртож очоод хоолойгоо засаж:

	— Цай уухад болсон маргаан дээр би байлцах завшаан тохиолдож, таны бодлыг бүрэн зөвшөөрч байна. Та бид хоёр адил санаатай улс юм. Тэгээд тантай яривал таатай сайхан байх санж. Та Лессингийн «Ганбургийн жүжгийн зохиол» гэдгийг уншсан болов уу? гэхэд Никитин:

	— Үгүй, би уншаагүй! гэж хариулжээ. 

	Шебалдин хирдхийн цочиж, хуруугаа түлсэн юм шиг гараа сэгсрээд юу ч хэлэлгүй, Никитинээс ухран холдов. Шебалдины биеийн байдал, асуусан асуулт, бас сүүлдээ гайхсан нь Никитинд инээдэмтэй санагдсан боловч бас ч «Нээрээ эвгүй хэрэг болов уу даа. Би хэл бичгийн багш хүн мөртөө Лессингийн зохиолыг одоо болтол уншаагүй байна шүү. Унших хэрэгтэй болох нь дээ» гэж боджээ. 

	Оройн хоолноос өмнө хөгшин, залуугүй бүгдээр хөзрөөр «Хувь заяа» гэдэг тоглоом тоглохоор сууцгаав. Хоёр бүтэн хөзөр аваад нэгийг нь бүгдэд хуваан өгч, нөгөөг нь ширээн дээр доош харуулан тавив. 

	Шелестов өвгөн ширээн дээрх хөзрийн дээд талыг аваад:

	— Гарт нь энэ хөзөр байгаа хүнд одоо хүүхдийн тасагт очиж хүмүүжүүлэгч эхтэй үнсэлцэх хувь заяа оногджээ гэж баясгалантайгаар эхлэн хэлэв. 

	Хүмүүжүүлэгч эхтэй үнсэлцэх хувь Шебалдинд оногдож Шебалдиныг бүгдээр бөөгнөрөн тойрч, хөхрөлдөн алгаа ташилдан, хүүхдийн тасагт авч очоод хүмүүжүүлэгч эхтэй үнсэлцүүлэхэд бөөн үймээн шуугиан дэгдлээ. Шелестов өвгөн, 

	— Тэгж шунан үнсэж болохгүй, шунан үнсэж болохгүй гэж хашхираад, нулимсаа гоожтол хөхрөв. 

	Никитинд, бүгдийнх нь нүглийг сонсон даах хувь оногджээ2. Никитинийг их танхимын голд суулгаад, ноосон алчуур авчирч толгой дээр нь нөмөргөөд нүглээ тоочихоор ирэв. Никитин алчуурын сүүдэр дэх Варягийн нямбай царайг хажуу талаас нь харж:

	— Би таны нүглийг мэднэ ээ. Хатантан та надад, хэлээч, та яахлаараа өдөр болгон Полянскийтэй зугаалаад байдаг билээ? Ээ дээ, цэргийн дарга дагадаг ч эрхбиш нэг учиртай даа! гэжээ. 

	Варя:

	— Энэ чинь нялуун үг байна! гэж хэлээд явчихлаа. 

	Дараа нь алчуур дор толгойгоо нэг хүн шургуулж хөдөлгөөнгүй том нүд гялалзан, бүрэнхийд хөөрхөн хонгор дүр харагдаж, Никитинд Манюсын тасалгааг санагдуулагч аль хэдийн мэдэх болсон үнэр анхилав. 

	— Мария Годфруа, та ямар нүгэл хийсэн бэ? гэж Никитиний асуухад, дуу нь өөрт ч танигдмааргүй тийм энхрий уяхан аялгуутай байлаа. 

	Манюся нүдээ анивчиж, хэлээ цухуйлгаснаа, инээд алдаад явчихжээ. Тэгээд удсан ч үгүй танхимын голд зогсчхоод, алгаа ташин:

	— Хооллоцгооё, хооллоцгооё! гэж хашхирч байлаа. 

	Бүгдээр хоолны тасалгаанд орцгоож оройн хоолон дээр Варя дахиад л маргалдлаа, тэгэхдээ харин эцэгтэйгээ шөргөлцөлдөв. Полянский яггүй идэж, улаан архи уугаад, нэг өвөл дайнд явж байхдаа намагт шөнөжин зогсоод, дайсан тун ойрхон байсан учир юм ярьж ч болохгүй, тамхи татаж ч болохгүй байсан, бас тэр шөнө их харанхуй, жихүүн салхитай хүйтэн байсан гэж Никитинд ярьжээ. Никитин, Полянскийн яриаг чагнахын дашрамд, нүднийхээ булангаар Манюсыг харж, Манюся нэг юм бодсон юм уу, алмайрсан юм шиг, Никитинийг нүд цавчилгүй ширтэж байлаа... Тэгэхэд нь Никитинд аятайхан ч юм шиг, шаналгаатай ч юм шиг.

	«Яах гэж намайг ширтээд байгаа юм бол? Эвгүй юм биш үү. Хүн ажиглачихна. Ээ дээ, Манюся мөн ч залуухан, мөн ч гэнэхэн байна даа» гэж боджээ. 

	Шөнө дундын хэрд зочид тарцгааж Никитинийг хашааны хаалгаар гартал, байшингийн хоёрдугаар давхрын нэг цонх нээгдэж, Манюся цухуйгаад:

	— Сергей Васильевич! гэж дуудав. 

	— Юу гээ вэ? гэхэд нь Манюся хэлэх үгээ олж ядан:

	— Ийм байна... Ийм байна. Хэд хоногоос Полянский, бидний зургийг авахаар аппараттайгаа ирэх гэнэ. Тэгэхэд цуглавал зүгээр гэлээ. 

	— Тэгье, тэгье гэхэд нь Манюся далд ороод, цонх хаагдан тэр дорхноо байшинд рояль дуугарах нь сонстов.

	Никитин гудамж хөндлөн гарах зуураа: «Сонин айл аа! Египет тагтаа нь л баярласныгаа өөрөөр илрүүлж чадахгүй болоод янцагладаг сонин оо» гэж бодов. 

	Гэвч ганцхан Шелестовынхон тийм хөгжилтэй байсан биш ажээ. Никитинийг хоёр зуун алхам явж амжаагүй байтал өөр нэг айлд рояль дуугарах нь сонстов. Бас жаахан явсхийгээд, хашааныхаа хаалган дээр баллайка цохиод зогсож байгаа өвгөнийг харав. Цэцэрлэгт, орос ардын дуугаар найруулсан ая хөгжимдөөд орхив... 

	Никитин, Шелестовынхоос хагас модны зайтай газар, жилд гурван зуун рублиэр хөлсөлсөн найман тасалгаатай байшинд өөрийн нөхөр, дэлхийн байдал, түүхийн багш Ипполит Ипполитычтой хамт суудаг байжээ. Тэр Ипполит Ипполитыч гэгч, төдий л хөгшрөөгүй шаргал улаан сахалтай, шантгар хамартай бөгөөд царай нь болхидуу, ер сэхээтний шинжгүй, ямар нэгэн хар ажил хийдэг хүчний хүн шиг боловч, номхон цагаан санаат хүний царайтай хүн ажээ. Никитинийг орж ирэхэд, сурагчдынхаа зурсан газрын зургийг засаж суув. Ипполит Ипполитыч газрын зүйд хамгийн хэрэгтэй, хамгийн чухал нь газрын зураг зурах, түүхэнд бол үйл явдлын он сарыг мэдэх явдал гэж үздэг учир шөнөжин, сурагчдынхаа зурсныг цэнхэр харандаагаар засах буюу эсвэл он жилийн хүснэгт зохиож суудаг билээ. 

	Никитин орохтойгоо зэрэг:

	— Өнөөдөр тэнгэр хэчнээн сайхан бэ! Та яаж тасалгаандаа сууж тэсдэг юм бэ, би гайхаж байна гэв. 

	Ипполит Ипполитыч бол үг цөөнтэй хүн бөгөөд эсвэл дуугүй байдаг, эсвэл хэний ч мэдээжийн юмыг ярьж байдаг зантай билээ. Тэгээд Никитинд:

	— Нээрээ гадаа сайхан байна. Одоо тавдугаар сар, удахгүй зун болно. Зун бол өвөлтэй адилгүй, өвөл бол пийшинд галлах хэрэгтэй. Зун бол пийшингүй ч дулаахан байдаг. Зуны шөнө цонхоо онгойлгосон мөртөөс халуун, харин өвөл бол давхар цонхтой мөртөөс хүйтэн байдаг гэж хариулав. 

	Никитин, түүний хажууд минут илүүхэн суугаад уйдаад босож эвшээнгүүт:

	— Сайн нойрсоорой. Танд, өөртөө хамаатай нэг их сонин юм яримаар байна санж. Гэтэл та газрын зүйд шуначихжээ! Танд янаг амрагийг яриад эхэлбэл та харин урьдаас: «Калка голын тулалдаан хэдэн онд болсон бэ?» гэх байх аа. Таныг тэр тулалдаан, Чукчийн хошуу мошуутай чинь чөтгөр аваг гэж Никитиний хэлэхэд:

	— Үгүй, та чинь уурлаж байна уу? гэжээ. 

	— Тийм ээ, хорсолтой байна! гээд Никитин өнөөдөр Манюсятай ярьж амжаагүй, янаг сэтгэлээ ярих хүнгүйд хорсон тачаадаж ажлынхаа тасалгаанд ороод, турк буйдан дээр хэвтэв. Тасалгаанд нь харанхуй, нам гүм байлаа. Никитин, хэвтчихээд харанхуйгаар дэмий л харж, хоёр гурван жил болоод Петербург орно. Манюся галт тэрэгний буудалд үдэж гаргахдаа уйлна. Петербург ороод, Манюсаас хурдан эргэж ирээч гэж гуйсан урт гэгчийн захиа авна. Тэгээд хариу бичнэ... Захиагаа: Хонгор хайртай оготно минь ээ... гэж эхэлнэ. 

	Чухам л, хонгор хайртай оготно минь ээ гээд Никитин инээд алджээ.

	Никитин хэвтэр нь эвгүй байжээ. Тэгэхээр нь гараа дэрлээд, зүүн хөлөө буйдангийн түшлэг дээгүүр давуулан тавихад нь эвтэйхэн болов. Тэр хооронд үүр цайгаад гадуур нойрмог тахиа дуугарах нь сонстов. Никитин юм бодсоор л байлаа. Никитинийг Петербургээс буцаж ирэхэд, Манюся галт тэрэгний буудал дээр угтаж уулзаад, баярласнаа дуу алдан, хүзүүгээр нь тэвэрнэ. Эсвэл ингэсэн нь дээр, Никитин өөрөө заль гаргаж, шөнө сэмхэн ирээд, тогооч хүүхэн хаалга онгойлгож өгнө, тэгээд унтах тасалгаандаа гэтэн орж хувцсаа чимээгүйхэн тайчаад, орондоо давхиад орчихно. Тэгэхэд Манюся сэрээд, яасан их баяр болох бол! гэж бодож хэвтлээ. 

	Агаарын хий цайж манараад, тасалгаа цонх харагдахаа больжээ. Тэр өдөр хажуугаар нь гарсан, пивоны заводын шатан дээр Манюся суугаад нэг юм ярьж байх шиг байлаа. Тэгээд Никитинийг сугадаж аваад хотын гаднах цэцэрлэгт хамт очиж, тэндэх царс мод, хэрээний үүр харагдаж, нэг үүр ганхалзан дотроос нь Шебалдин гарч ирээд: «Та Лессингийн зохиолыг уншаагүй шүү!» гэж чанга хашхирахад нь Никитин бүх биеэр гэдэсхийн цочоод нүдээ нээжээ. Буйдангийн урд Ипполит Ипполитыч зогсоод, толгойгоо гэдийлгэн, зангиагаа зангидаж:

	— Босоорой, албандаа очих цаг боллоо. Хувцастайгаа унтаж болохгүй, хувцас муухай болдог юм. Хувцсаа тайчаад хөнжилдөө унтаж бай... гэж хэлээд, ерийнхөө зангаар, хэнийг ч мэдээжийн юмыг ярьж гарлаа. 

	Никитин, эхний цагт хоёрдугаар ангид орос хэлний хичээлтэй байжээ. Яг есөн цагт Никитинийг тэр ангид ороход, хар самбар дээр цэрдээр М. Ш. гэдэг хоёр том үсэг биччихсэн байлаа. Тэр нь Маша Шелестова гэсэн бололтой. «Гайхлууд чинь шинжчихжээ... хаанаас мэдчихдэг юм бэ?» гэж Никитин бодлоо. Хоёрдугаар цагт тавдугаар ангид утга зохиол заав. Тэндхийн самбар дээр бас л М. Ш. гэж бичээстэй байжээ. Хичээл зааж дуусаад, тэр ангиас гарахад, хойноос нь театрын арын дээд суудлаас хашхирдаг шиг

	— Уу-уу-хай! Шелестова! гэж нирхийлгэв. 

	Бүхлээрээ унтсанаас Никитиний толгой дүйрч, бие нь нозоорон, залхуу хүрч байлаа. Шалгалтын өмнөх чөлөө тавихыг өдөр болгон хүлээж байсан сурагчид юу ч хийхгүй ядарцгаан уйдсандаа зүггүйтэцгээж байв. 

	Никитин ч бас ядарч, хүүхдийн зүггүйтэхийг ч анзаарахгүй, цонхны дэргэд байн байн очдог байлаа. Цонхоор наранд хурц гэрэлтсэн гудамж харагдаж байв. Байшингийн дээгүүр тунгалаг хөх тэнгэрт шувуу нисэж, ногоон цэцэрлэг, байшингаас цааш тээр алсад хөхрөн харагдагч модтой, хязгааргүй уудам тал үргэлжлэн, давхиж яваа галт тэрэгний утаа суунаглаж байлаа... 

	Гудамжаар хуайс модны сүүдэр даган, цагаан цамцтай хоёр офицер, ташуураараа тоглосоор өнгөрөв. Мухлагтай тэргэнд сууцгааж явсан, саравчтай малгай өмссөн, цагаан сахалтай хэсэг еврей нар үзэгдэв. Хүмүүжүүлэгч хүүхэн захирлын ач охинтой зугаалж явах нь үзэгдэж... Сом, өөр хоёр нохойтой хамт гүйж өнгөрөв... Тэр бас жирийн нэг бошинз, улаан оймс өмссөн Варя, гартаа «Европын мэдээ» сэтгүүл барьсаар явж өнгөрөв. Хотын номын санд очиж яваа бололтой... 

	Тэгтэл хичээл 3 цагт дуусах өдий байна даа! Хичээлийн сүүлээр харих ч үгүй, Шелестовынд ч очихгүй, Вольфынд хичээл заахаар очно. Тэр Лютерийн шашинд орсон Вольф гэдэг баян еврей, хүүхдээ гимназид өгөлгүй, багш нарыг гэртээ урьж хичээл заалгаад, хичээл тутамд таван рубль хөлс өгдөг байжээ...

	«Уйтгартай, яршигтай байна даа!» гэж Никитин бодов. Никитин, 3 цагт Вольфынд очоод хэсэг суухдаа их л удсан юм шиг залхаж, Вольфынхоос таван цагт гараад, долоон цагт гимназ дээр очиж IV, VI дугаар ангид ам шалгалт явуулах цагийн хуваарь зохиох ёстой байлаа!

	Никитинийг шөнө орой болсон хойно, гимназаас гараад Шелестовынд очиж явахад зүрх нь дэлсэж, нүүр нь халуун оргиж байв. Долоо хоногийн урьд, мөн нэг сарын урьд, ер нь үүнээс урьд Манюстай ярилцахаар зэхэх бүрдээ оршил, төгсгөлийн үгтэй бүтэн илтгэл бэлтгэдэг байж билээ. Гэтэл одоо ганц ч бэлэн үг үгүй болчхоод, ухаан бодол нь уймарч байлаа. Гэвч цааш тэсвэрлэх ямар ч аргагүй болохоор, өнөөдөр эрхбиш ярилцана байх гэж мэдсэн байжээ. 

	«Би цэцэрлэгт дуудаж аваачаад, жаалхан явж байгаад хэлье дээ...» гэж Никитин бодов. Шелестовынд очиход үүдний нь тасалгаанд хүн огт байсангүй. Никитин эхлээд их танхимд, тэндээс зочлох тасалгаанд орлоо... Тэнд бас хэн ч алга байлаа. Дээр, хоёрдугаар давхарт, Варя нэг хүнтэй маргалдаж, хүүхдийн тасагт хөлсний оёдолчин хайч шажигнуулах нь дуулдаж байлаа. Тэр байшинд жижиг, завсрын, харанхуй гэж гурван янзын нэртэй нэг тасалгаа байдаг билээ. Тэр тасалгаанд эмийн зүйл, дарь болоод агнуурын янз бүрийн хэрэглэл агуулдаг том шүүгээ байдаг ажээ. Тэр тасалгаанаас хоёрдугаар давхарт гарах нарийхан модон шат байдаг, түүн дээр дандаа муур унтдаг юм санжээ. Бас хүүхдийн, зочлох тасалгаанд орох хоёр хаалгатай ажээ. Никитинийг дээш гарахаар тэнд ороход, хүүхдийн тасгийн хаалга нээгдэн, шат, шүүгээ доргитол тасхийн хаагдаад бараан бошинзтой Манюся, гартаа цэнхэр даавууны өөдөс барьсаар гүйн гарч ирээд, Никитинийг ч анзаарсангүй, шат өөд шуугиулав, 

	— Хүлээгээч... гэж Никитин зогсоогоод Годфруа сайн байна уу... Би танд... гээд нэг гараараа Манюсын гарыг, нөгөөгөөрөө цэнхэр даавуунаас нь барьчхаад хэлэх үгээ олж ядан уухилж байлаа. Манюся айсан ч юм шиг, гайхсан ч юм шиг, Никитинийг бүлтийн харав.

	Никитин, Манюсыг явчих вий гэж айхдаа:

	— Би танд... Би танд хэдэн үг хэлэх гэсэн юм... Даанч... энд эвгүй байна. Би чадахгүй горьгүй... Мэдэж байгаа биз дээ. Годфруа, би чадахгүй... Тэгээд л тэр... гээд цэнхэр даавууг шал дээр унагааж Манюсын нөгөө гарыг барив. Манюся царай нь хувьсхийгээд, уруул нь умалзаж байснаа Никитинээс ухарсаар туурга шүүгээ хоёрын завсарт орчихлоо. 

	— Бүр тангараг та итгээрэй... Манюся, тангараг шүү... гэж Никитин аяархан хэлэв. 

	Манюсыг толгойгоор гэдэсхийхэд Никитин уруул дээр нь үнсээд, удаан үргэлжлүүлэх гэж, Манюсын хацрыг хуруугаараа барин үнслээ. Нэг мэдэхэд Никитин өөрөө туурга шүүгээ хоёрын хоорондох буланд орчихсон, харин Манюся, Никитиний хүзүүг хоёр гараараа тэврээд толгойгоо эрүүнд нь наалдуулчихсан байжээ. 

	Тэгээд хоёул цэцэрлэгт гүйж ороод, Шелестовын цэцэрлэг, дөрвөн десятин талбайтай, уудамхан цэцэрлэг ажээ. Тэнд хориод агч мод, эм дом мод, ганц гачуур ургадаг бусад нь интоор, алим зэрэг, туулайн бөөр, мөнгөлөг тослог мод зэрэг дандаа жимсний мод байлаа. Цэцэг ч зөндөө байв. Никитин Манюся хоёр гудамжлан тарьсан модон дундуур үг дуугүй гүйцгээн, хөхрөлдөж бие биеэсээ хааяа нэг юм асуух боловч хэн нь хариулахгүй явцгаалаа. Цэцэрлэгийн дээр, тал саран мэлтийж, тэр саранд бүдэгхэн гэрэлтсэн бараан өвсний дотроос алтан зул цэцэг, цахилдаг цухуйсан нь бас бидэнд янаг сэтгэлээ хэлж ярилцаасай гэж хүсэх мэт ажээ. 

	Никитин Манюся хоёрыг байшиндаа эргэж ирэхэд, офицер, авгай хүүхнүүд цугларчхаад, мазурк бүжиглэж байв. Полянский, ахиад л бүх танхимаа drand rond-ыг удирдаж, бүжгийн дараа бас л хувь заяа гэдгээрээ тоглов. Хоолны урьдхан, зочид их танхимаас хоолны тасалгаанд орох үед, Манюся, Никитинтэй хоёулхан хоцроод, Никитинийг налж:

	— Аав, Варя хоёртой чи өөрөө ярилцаарай, би ичиж байна... гэж хэлэв. 

	Хоолноос хойш Никитин, Шелестов өвгөнтэй ярилцав. Шелестов, Никитиний хэлснийг дуулаад баахан бодосхийж:

	— Намайг болоод охиныг минь ингэж хүндэтгэн тоож үзсэнд би танд тун их талархаж байна. Харин тантай нөхөр журмын хувиар яривал болох уу? Тантай эцгийн хувьд биш, сайн хүн сайн хүнтэйгээ ярьдаг ёсоор ярья. Ингэхэд та ийм эрт эхнэр авахыг дурладаг нь юу байна? Тариачин хүн л тэгж хар багаараа гэрлэдэг юм, тэр ч мэдээжийн хэрэг, шившгийн юм даа. Харин танд тэгэх ямар хэрэг байна. Ийм залуудаа эхнэр авч, өөрийгөө чөдөрлөхөд сайхан нь юу байгаа юм бэ? гэж хэлэв. 

	Никитин гоморхож:

	— Би ер залуу биш шүү. Би 27 хүрчихсэн юм гэлээ. Тэр үед нөгөө тасалгаанаас Варя:

	— Аав аа, малын эмч ирлээ! гэж хашхирлаа. 

	Тэгээд яриа тасрав. Никитинийг Варя, Манюся, Полянский нар гэрт нь хүргэж өгөв. Никитиний хашааны хаалган дээр ирээд, Варя:

	— Танай өнөөх нууцгай Митрополит Митрополитыч чинь яагаад үзэгдэхээ байгаа вэ? Манайд очоосой доо гэлээ.

	Нууцгай Ипполитыч, Никитинийг ороход орон дээрээ суугаад өмдөө тайлж байв.

	— Өвгөн минь, бүү хэвт. Байз л даа бүү хэвт! гэж Никитин уухилан хэлэв. 

	Ипполитыч өмдөө яаран өмсөөд:

	— Юу болов? гэж сандран асуув:

	— Би эхнэр авах гэж байна аа, гэж хэлээд Никитин нөхрийнхөө хажууд сууж, өөрөө өөрийгөө гайхаж байгаа юм шиг гайхан хараад:

	— Бодооч, эхнэр авах гэж байна шүү дээ! Маша Шелестоватай суух гэж байна! Өнөөдөр ярьчихсан! гэж хэлэв. 

	— Яах вэ? Тэр чинь зүгээр хүүхэн шиг билээ. Арай даан ч залуу юм даг аа. 

	— Тийм ээ, залуухан! Тун ч залуухан шүү! гэж Никитин санаа алдан хэлээд, сэтгэл зовсон байдалтай далаа хавчив.

	—Тэр чинь энэ гимназид сурч байсан юм. Дэлхийн байдалд ч зүгээр, харин түүхэд муу сурч байсан даг. Бас хичээл дээр анхааралгүй суудаг байсан юм гэж Ипполитыч ярив.

	Никитин, нөхрийгөө гэнэт их өрөвдөж, сэтгэлийг нь тайтгаруулах эелдэг зөөлөн үг хэлмээр санагджээ. 

	— Өвгөн минь, чи эхнэр авахаа яасан юм бэ? Ипполитыч минь жишээлэхэд Варятай суухад яасан юм бэ? Тун гайхамшигтай сайхан хүүхэн шүү! Хэрэлдэх маргалдахдаа дуртай ч гэсэн зүрх нь гэж... жигтэйхэн сайхан сэтгэлтэй шүү! Варя, сая таныг асууж байна билээ. Өвгөн минь, Варятай суу! Тэгэх үү? гэж Никитин асуув. 

	Варя ийм уйтгартай, шантгар хамартай хүнийг тоож суухгүй гэж Никитин сайн мэдэж байсан мөртөө, Ипполит Ипполитычийг Варятай суу гэж ятгаж байлаа. Яах гэж тэр вэ? Бүү мэд. 

	Ипполит Ипполитыч, бодосхийгээд:

	— Гэрлэнэ гэдэг сүрхий хэрэг. Бүгдийг нь шүүж, жинлэх хэрэгтэй. Хөнгөмсөг ингэж хөдөлж болохгүй. Болгоомж бол, ялангуяа хүн эхнэргүй байснаас, гэрлээд шинэ амьдралыг эхлэх гэж байхад тун ч илүүдэхгүй юм гэж ярилаа. 

	Тэгээд хэний ч мэдээжийн юмыг урсгаж гарав. Никитин, түүний яриаг чагнасан ч үгүй сайн нойрсохыг хүсээд тасалгаандаа очив. Никитин, аз жаргал, Манюся болоод ирээдүйнхээ тухай хурдхан шиг бодох гэж, хувцсаа бушуухан тайчин, бушуухан хэвтээд, инээмсэглэв. Тэгснээ Лессиний зохиолыг бас л уншиж амжаагүй байгаагаа гэнэт саналаа. 

	«Унших юм сан... Үгүй ер нь уншаад яах юм бэ? Чөтгөр түүнийг аваг!» гэж Никитин бодов. 

	Тэгээд жаргал цэнгэлдээ алжаан ядарсан Никитин дорхноо унтчихаад өглөө болтол нойртоо инээмсэглэсээр байв.

	«Сүмд хүн олон, шуугиан ихтэй байлаа. Тэр ч байтугай нэг хүн шахагдаад хашхирав. Манюся бид хоёрыг холбох ёслол хийж байсан санваартан чихэлдэж байгаа хүмүүсийг нүднийхээ шил дээгүүр хараад:

	«Дуган дотуур бүү сэлгүүцэцгээ! Битгий шуугилд, чимээгүй зогсоод залбирцгаа, бишрэн айхад яана»

	«Миний талаас хуримын түрүү хоёр найз маань, Манюсын талаас штабын ахмад Полянский, дэслэгч Гернет нар байлцав. Унзадууд тун сайхан уншицгааж байв. Зулын тос шар шар хийж, гялаан цалаан гоёлын хувцас, офицер, хөгжил баясгалантай олон хүний царай, Манюсын минь, хачин хөөрсөн дүр, ер нь бүх байдал, холбох ёслолын уншлага, залбирлын үг энэ бүхэн миний сэтгэлийг нүдний нулимс гоожтол хөдөлгөж, баяр баясгалангаар дүүргэж байлаа. Миний амьдрал сүүлийн үед хэчнээн их цэцэглэж, юутай яруу сайхан болсныг би бодоход бахдалтайяа! Хоёрхон жилийн урьд би оюутан байхдаа Неглиний гудамжинд хямд хөлстэй нэг муу тасалгаанд мөнгө ч үгүй, төрөл садан ч үгүй сууж байхад, бас ирээдүйд өөдлөхийн шинж ч үгүй юм шиг санагддаг байж билээ. Одоо бол би мужийн шилдэг хотын нэгний гимназид багшилж, юм бүхэн бэлэн зэлэн, эрх танхил хүн болжээ. Миний төлөө энэ олон улс цугларч миний төлөө сүмийн гурван бойпорт сан уугьж, унзад бүдүүн хоолойгоо гарган уншлагачин хичээж, бас жаахан байзнаад миний эхнэр гэж нэрлүүлэх миний төлөө энэ залуухан амьтан ийм гоо үзэсгэлэнтэй баясгалантай хөгжилтэй байна гэж бодож байлаа. Би Манюсятай анх уулзсан, хотоос гадагш зугаалаад, янаг сэтгэлээ ярилцсаныгаа, бас энэ зунжин зориуд юм шиг сайхан байсан тэнэгэр бодож байлаа. Неглиннад сууж байх тэр нэгэн цагт гагцхүү тууж, романд байж болмоор санагддаг байсан тийм жаргал цэнгэлийг би одоо биеэр үзэж, гартаа барьсан мэт санагдлаа. 

	«Гэрлэх ёслолын дараа Манюся бид хоёрын хавьд бүгдээр эмх замбараагүй чихцэлдэж, чин сэтгэлээс тааламжтай байгаагаа илэрхийлэн баяр хүргэж, жаргалтай амьдрахыг ерөөцгөөв. Бригадын генерал далаад настай өвгөн ганцхан Манюсяд баяр хүргээд өвгөн хүний сөөнгөдүү дуугаар бүх сүмээр тартал чанга дуугарч:

	— «Хонгор минь, хуримаасаа хойш ч гэсэн ийм саргай цэцэг шиг хэвээрээ байх биз гэж итгэж байна шүү» гэж билээ. 

	«Офицерууд, захирал, бүх багш нар ёс болгон инээмсэглэхэд, би ч бас сэтгэлийн угаас биш боловч таатайхан инээмсэглэжээ. 

	Түүх, дэлхийн байдлын багш бөгөөд дандаа хэний ч мэдээжийн юм ярьж байдаг сайхан санаат Ипполит Ипполитыч маань, гарыг минь чанга атгаад:

	«Та нар одоо болтол гэрлээгүй байсан учир, тус тустаа суудаг байсан. Одоо гэрлэсэн болохоор хоёулаа суух болно» гэж хэлэв.

	«Сүмээс гараад надад инж болгон өгсөн, гадна талыг нь шавардаагүй хоёр давхар байшинд ирцгээлээ. Тэр байшингаас гадна, Манюсягийн инжинд хорин мянган төгрөг, бас Мелитоновын сул газар гэж харж үзэх хүнгүйгээс зэрлэгшиж байгаа олон тахиа галуутай нэг газар ирэх юм гэнэ. Сүмээс эргэж ирээд, би шинэ тасалгаандаа турк буйдан дээр хэвтэж суниагаад, тамхи татан хэвтэхэд, энэ насандаа ер үзээгүй зөөлхөн, аятайхан байв. Тэр үеэр зочид уухай хашхиралдан, үүдний өрөөнд муухан хөгжимчид, баярын хөгжим, элдвийн дэмий юм хөгжимдөж байлаа. Манюсын эгч Варя, амандаа ус балгачихсан ч юм шиг нэг л жигтэйхэн зовсон царай царайлж, гартаа хундага барьсаар тасалгаанд гүйн орж ирээд цаашаа гүйх гэсэн бололтой атал гэнэт хөхрөн инээж, уйлан, хундагаа шал дээр унагав. Бид Варяг сугадан авч өөр тийш аваачлаа. 

	Варя сүүлд нь хамгийн цаад тасалгаанд очиж, хүүхэд хүмүүжүүлэгч авгайн орон дээр хэвтчихээд:

	— Хэн ч мэдэхгүй юм даа! Хэн ч мэдэхгүй юм! Тэнгэр минь, хаа ч мэдэхгүй юм, гэж үглэж байлаа. 

	«Варя бол дүү Манюсаасаа дөрвөн насаар эгч боловч хүнтэй суугаагүй бөгөөд одоо атаархсандаа биш харин залуу насаа өнгөрч байгаа буюу өнгөрснийг мэдэрсэн уйтгартай бодлоос болж уйлж байгааг нь бүгдээр мэдэж байлаа. Кадриль бүжиглэх үед Варя уйлсан нүүртээ зөндөө оо тавиад их танхимд ирсэн байлаа. Штабын ахмад Полянский, Варягийн өмнө дийзтэй зайрмаг барьж Варя халбагадан идэж байхыг би харав... 

	«Өглөөний зургаан цаг болчихжээ. Би зүйл зүйлийнхээ тэгш сайхан жаргал цэнгэлийг дүрслэн бичихээр өдрийнхөө тэмдэглэлийг барихдаа тав зургаан хуудас бичээд, маргааш Маняд уншиж өгнө гэж бодсон билээ. Гэтэл хачин юм даа. Толгой дотор юм бүхэн хутгалдаж, зүүд шиг бүрэг бараг болчхоод, гагцхүү Варятай болсон энэ хэрэг тодорхой санагдаж, «хөөрхий Варя» гэж бичмээр байлаа. Ингэж суучхаад л «хөөрхий Варя!» гэж бичээд баймаар байна. Ингэхэд мод шуугиад байна, бороо орох нь бололтой. Хэрээ гуаглаж, бас саяхан унтсан Манын маань царай нэг л уйтгартай байна» гэж бичжээ. 

	Дараа нь Никитин, тэмдэглэлийнхээ дэвтэрт удтал гар хүрсэнгүй. Наймдугаар сарын эхээр намрын шалгалт, элсэлтийн шалгалт эхэлж, эх дагина нөгчсөн өдрөөс хойш ангийн хичээл эхлээд Никитин өглөөний есөн цагт ажилдаа яваад, арван цагийн үед Маныгаа, шинэ байшингаа санаж, цагаа байн байн хялалзан хардаг билээ. Бага ангиудад бичүүлэх юмаа нэг хүүхдээр хэлүүлээд, хүүхдийг бичиж байх зуур, цонхны суурин дээр нүдээ аниад санаашран суудаг байлаа. Ирээдүйн юу болохыг санагалзаж байсан ч өнгөрснийгөө дурсан санасан ч ер юу л бодно вэ, тэр бүхэн бүгд ялгаагүй үлгэр мэт сайн сайхан байдаг байжээ. Ахлах ангид, Гоголь буюу Пушкиний үргэлжилсэн үгийн зохиолыг уншингуут Никитиний нойр нь хүрч, сэтгэлд нь урьд мориор зугаалсан тэр нэг явдал урган орж ирэхэд санаа алдаад, уг зохиолд ихэд бахдаж байгаа дүр үзүүлэн:

	— Юутай сайхан юм бэ! гэж өгүүлдэг билээ. 

	Их завсарлагаар Маня Никитинд цас мэт цагаан алчуурт боосон идэх юм явуулдаг билээ. Никитин болохуйц удаанаар цэнгэн жаргах гэж тэр идэх юмаа тун яаралгүй, байн байн таслан иддэг байлаа.

	Үдийн цайн дээр бяцхан бөөрөнхий талхнаас өөр юм иддэггүй Ипполит Ипполитыч, Никитинийг хүндэтгэн харахын хамт бас ч атаархаж:

	— Хоол хүнсгүй бол хүн амьдарч чадахгүй гэх шиг, хэн бүхний мэдээжийн юм хэлж суудаг байлаа.

	Никитин, гимназын хичээлээс хойш, гадуур хөлсний хичээл заагаад, 6 цагт ашгүй гэртээ ирэхдээ гэртээ бүтэн жил байгаагүй юм шиг баярлан хөөрдөг билээ. Шат өөд уухилан гүйж гараад, Маня дээр очиж, тэврэн үнсэж, «чамд хайртай, чамгүй бол амьд явж чадахгүй» гэж тангараглан «жигтэйхэн их саналаа» гэж батлаад, «бие чинь зүгээр биз, царай чинь яагаад ийм уйтгартай байна» гэж сандран асуудаг байжээ. Тэгээд хоёул хоолоо иддэг байв. Хоолны дараа Никитинийг ажлын тасалгааны буйдан дээр тамхи татаад хэвтэж байхад, Маня дэргэд нь аяархан ярьж суудаг байлаа.

	Никитин, ням гараг, баярын өдөр өглөөнөөс орой болтол өдөржин гэртээ байдаг ажээ. Тийм өдрүүдэд Никитин, гэнэхэн боловч ер бишийн тааламжтай амьдралд оролцдог байлаа. Тэр амьдрал нь Никитинд, малчны энх төвшин амьдралыг сануулдаг байжээ. Ухаантай сайн Маня нь гэр орноо хэрхэн төвхнүүлж байгааг Никитин үргэлж ажиглаж, бас өөрөө ч илүүц хүн биш гэдгээ үзүүлэх гэж ямар нэг хэрэггүй юм хийж байдаг билээ. Жишээлэхэд, Никитин саравчнаас мухлагтай тэрэг гаргаж ирээд тал талаас нь хардаг байв. Манюся гурван үнээгээрээ ёстой л нэг сүүний аж ахуй байгуулчхаад, их бага зооринд нь жижиг, том ваартай сүү, цөцгий өдий төдийгөөрөө байдаг ажээ. Никитинийг заримдаа тоглоом болгож, аяга сүү гуйхад зарчимгүй хэрэг гэж Манюся айдаг байлаа. Тэгэхэд нь Никитин Манюсыг инээд алдан тэврээд:

	— За, за, би тоглосон юм, алт минь, тоглосон юм гэж хэлдэг байв. Эсвэл Манюсыг шүүгээ дотроос чулуу шиг хатчихсан хиам буюу бяслагийн хэлтэрхий олоод царайгаа төв болгож:

	— Үүнийг чинь тогооч нар иддэг юм шүү гэж хэлэхэд нь Никитин түүний нарийн ёсорхог занг дооглон инээж,

	— Ийм жижигхэн хэлтэрхийг хулгана барихад л хавханд зүүхэд хэрэг болох биз гэж хэлэхэд: «Эрчүүд гэрийн ажил огт мэддэггүй юм. Зарц нарт гурван пүү нарийн зууш өгсөн ч юманд бодохгүй улс гэж зүтгэдэг байлаа. Тэгэхэд нь Никитин зөвшөөрч, Манюсыг сэтгэл бахдан тэвэрдэг билээ. Манюсын хэлсэн шударга үгс нь Никитинд тун гайхамшигтай юм шиг, харин өөрийн нь санаанаас зөрсөн зүйл нь тун хүүхдэрхэг гэнэхэн өхөөрдмөөр юм шиг санагддаг байлаа.

	Заримдаа Никитинийг ухаан бодолд автагдан, ямар нэг юмыг ярьж эхлэхэд, Манюся царайг нь хачирхан ширтэж, дуугүй чагнаж суудаг билээ. Тийм үед Никитин Манюсын гар хурууг нь барьж, эсвэл үсийг нь дахин дахин сүлжиж задлах зуур:

	— Би чамтай хамт байхдаа хэмжээгүй их жаргалтай, баяр баясгалантай байх юм, хонгор минь! Гэвч энэ жаргал бол тэнгэрээс унаад ирсэн санамсаргүй зүйл гэж би үзэхгүй. Энэ жаргал бол маргаангүй үнэн, яах аргагүй зүй ёсны үзэгдэл юм. Хүн бол өөрийн жаргалыг зохион бүтээгч гэж би итгэдэг. Би одоо чухамхүү өөрийнхөө бүтээснийг эдэлж байна. Нээрээ, нэрэлхэлгүй үнэнийг хэлэхэд, энэ жаргалыг би өөрөө бүтээсэн болохоор эзэмших ч эрхтэй юм. Чи миний өнгөрсөн явдлыг мэднэ. Багадаа өнчирч, ядуураад зовлон зүдүүрийг амсаж өслөө. Тэр бүхэн бэл жаргал олохын тэмцэл, жаргалд хүрэх зам минь байсан юм аа гэж ярьдаг байв.

	Аравдугаар сард Ипполит Ипполитыч толгой үрэвсэн хавдах өвчин тусч, нас бараад, гимназид хүнд гарз тохиолдлоо. Үхэхийнхээ урьд хоёр хоног дэмийрч байхдаа ч гэсэн: — Ижил мөрөн Каспийн тэнгист цутгадаг... Адуу бол өвс, овьёос иддэг... гэх шиг хэн бүхний мэдээжийн юмыг хэлж байв.

	Ипполит Ипполитычийг оршуулах өдөр гимназынхан хичээл хийсэнгүй. Ипполит Ипполитычийн нөхөд, сурагчид нь авсны тагийг өргөж, гимназын дуучин, хүүр оршуулах газар хүртэлх замын туршид «Ариун тэнгэр» гэдэг залбирал эгшиглэж явлаа. Оршуулах ёслолд гурван лам, хоёр унзад, эрэгтэйчүүдийн гимназынхан бүгдээр, хамбын залбирал уншлага хөгжөөдөг сайхан хоолойтон, ёслолын хувцас өмсөцгөөн явалцав.

	Тэр эмгэнэл, оршуулах сүрт ёслолыг харсан хүмүүс залбирцгаан:

	— Ингэж ясаа бариулах сайхан аа гэцгээж билээ. Сэтгэл ихэд хөдөлсөн Никитин, хүүр оршуулах газраас буцаж ирмэгц, тэмдэглэлийнхээ дэвтэр эрж олоод:

	«Ипполит Ипполитыч Рыжуцкийг сая нутаглуулав: «Даруу зант хөдөлмөрчөөн! Шарил чинь энх амгалан байх болтугай. Маня, Варягаас эхлээд оршуулахад байсан бүх эмэгтэйчүүд үнэн голоосоо уйлцгааж байсан нь хүний анхаарал татаж чадахгүй, дарлагдсан тэр хүнд хэзээ ч гэсэн нэг ч хүүхэн дурлаж байгаагүйг мэдээд тэгсэн байж болох юм даа. Би найзынхаа булшин дээр халуун дотно үг хэлье гэж бодсон боловч гимназын захирал, талийгаачид дургүй байсан учир захирлын санаанд нийлэлцэхгүй биз ээ гэж надад хүн сануулсан учир хэлж чадсангүй. Энэ чинь хуримаас маань хойш, миний сэтгэл эвгүй байгаа анхны өдөр шив дээ...» гэж бичжээ.

	Дараа, бүхэл хичээлийн жилийн туршид, өөр гойд сонин юм юу ч болсонгүй.

	Нэг их хүйтэн биш, нойтон цас унасан жолбогор өвөл болов. Иоанн богдын загалмай зүүсэн өдрийн урьд шөнө туж салхи намрынх шиг өрөвдөлтэй улигнаж, дээврээс ус гоожин, өглөө нь лам голын усанд тахил өргөхөд мөс дөвийж харласан учир цагдаа нар голд хэнийг ч ойртуулахгүй байлаа. Хэдийгээр тэнгэр муухай байсан боловч, Никитин зуных шигээ жаргалтай амьдарч байлаа. Тэр ч байтугай Никитин хөзөрдөж сурсан учир нэг зугаацал нэмэгджээ. Гагцхүү нэг зүйл Никитиний уурыг хүргэж, төгс жаргалтай байхад нь саад болж байгаа юм шиг санагддаг байсан нь эхнэрийнхээ дагуулж ирсэн муур, нохойд дургүй байжээ. Тасалгаагаар нь үргэлжид ялангуяа өглөөгүүр зэрлэг амьтны үзмэрийн газар шиг өмхийрч, тэр үнэрийг юугаар ч дарахын аргагүй байдаг ажээ. Муур нохой үргэлжид хоорондоо зодолддог байлаа. Мушка гэдэг хэрүүлч хавыг өдөрт арваад удаа хооллуулдаг боловч Никитинийг аанай л эзнээ гэж үзэхгүй, харин:

	«Ррр... нга-нга-нга...» гэж архирдаг байв.

	Никитин нэг өдөр клубт очиж хөзөрдөөд, шөнө дундаас хойш гэртээ харьж явлаа. Бороо орж байсан учир, харанхуй бөгөөд шавхайтай байлаа. Никитиний сэтгэл нь нэг л тааламжгүй байв. Клубт тоглож байгаад арван хоёр төгрөг алдсандаа ч тэр юм уу, эсвэл тоглож байсан улсын нэг нь мөнгөө өгч авалцах үед Никитиний инжийг хэлсэн бололтой битүүгээр Никитиний мөнгийг аргал хоргол шиг арвин гэж хэлснээс ч тэр юм уу? яагаад сэтгэл дотор ийм аягүй байгааг Никитин ер мэдэхгүй байв. Арван хоёр рубль бол их гарз биш, бас тэр хүний хэлсэн үгэнд ч гомдмоор юм үгүй байсан боловч сэтгэл нэг л тааламжгүй бүр гэртээ ч харимааргүй байжээ.

	Никитин, гудамжны дэнгийн дэргэд зогсоод:

	— Түй, яасан муухай юм бэ! гээд, арван хоёр рубль бол зүгээр олдсон учир гарзгүй байна гэдэг бодол Никитиний сэтгэлд ороод, хэрэв би ажилчин байсан бол ганц мөнгө ч гэсэн хэчнээн үнэтэй байдгийг мэдэх байсан. Тэгвэл хожсон хожигдсоныгоо ийм хайхрамжгүй үзэхгүй байсан билээ гэж бодов. Бас бүх жаргал цэнгэл нь зүв зүгээр олдоод, чухамдаа эрүүл хүнд эм хэрэггүй байдаг шиг тийм хэрэггүй тансаг зүйл гэж саналаа. Хэрэв Никитин олонх хүний адил үмх талх олох гэж зовж, амьдралын төлөө тэмцэлдэж, ажил их хийснээс нуруу цээж нь өвдөж байдаг сан бол оройн хоол, тохилог дулаан тасалгаа болон гэр орны жаргал цэнгэл нь амьдралын шаардлага, шагнал чимэг нь байх сан билээ гэж санав. Гэтэл одоо бас тэр бүхэн нь нэг л хачин жигтэйхэн тодорхойгүй зүйл шиг байв.

	Тэгж бодож байгаагаа, тэртэй тэргүй муугийн шинж гэж Никитин сайн мэдээд:

	— Түй, ямар муухай юм бэ! гэж дахин хэлэв.

	Гэртээ ирэхэд нь Маня унтчихсан байлаа. Жигдхэн амьсгалж их л тааламжтай унтаж байгаа бололтой нойртоо инээмсэглэж байв. Манын хажууд цагаан муур цагариглан хэвтээд хэржигнэн дуугарч байлаа. Никитинийг лаа асааж, тамхи татах зуур Маня сэрж нэг аяга ус ховдоглон залгилаад:

	— Зөндөө мармелад идчихсэн. Ам цангаад байна гэж хэлээд хөхрөв. Тэгээд хэсэг дуугүй байзнаснаа:

	— Чи манайхаар оров уу? гэж асуулаа.

	— Үгүй, ороогүй гэж Никитин хариулжээ.

	Варятай суух болов уу гэж сүүлийн үед их найдаж байсан штабын ахмад Полянский, баруун мужийн нэгэнд шилжин ажиллах болоод, хотод байгаа таних айлаараа орж, салах ёс хийсэн учир, хадмынх нь гэрт уйтгартай байгааг Никитин хэдийн мэдсэн билээ.

	Маня босож суугаад:

	— Орой Варя ирээд юу ч ярьсангүй, хөөрхий минь, хэчнээн зовж байгаа нь царайг нь харахад андашгүй байна билээ! Би Полянскийг жигших юм. Цүдийсэн гэдэстэй, шалхайж хавагнасан бүдүүн амьтан бүжиг хийхээрээ, хацар нь шалхалздаг юм шиг байдаг... Миний сэтгэлд таарах хүн биш дээ! Гэвч би Полянский төлөв томоотой хүн гэж бодож байсан юм сан даа гэж ярив.

	— Би одоо ч гэсэн түүнийг төлөв томоотой хүн гэж бодож байна гэж Никитинийг хэлэхэд,

	— Тэгвэл яах гэж Варягаар тоглоом хийсэн юм бэ? гэхэд нь:

	— Яагаад тоглоом хийсэн байдаг билээ? гэж Никитин асуугаад, суниаж байгаа цагаан муурт уурлан зэвүүцэж байлаа.

	— Полянский Варятай сууя гэж гуйгаагүй, тэгнэ ингэнэ гэж амлаагүй шиг санаж байна гэж Никитиний хэлэхэд:

	— Тэгвэл яах гэж гэрээр нь олон очдог байв. Варятай суух гээгүй юм бол орохгүй л байх биз! гэж Маня хэлэв.

	Никитин гэрэл унтраагаад хэвтэв. Гэвч унтмаар ч үгүй хэвтмээр ч үгүй байлаа. Толгой нь амбаар шиг том бөгөөд хөндий хоосон юм шиг толгой дотуур нь урт хар сүүдэр мэт ямар нэг шинэ хачин бодол гүйгээд байгаа юм шиг санагдав. Гэр орны нь нам гүм жаргалыг гэрэлтүүлэн инээмсэглэгч зулын гэрэл, тэр муур бид хоёрын ийм тайван амьдарч байгаа энэ бяцхан ертөнцөөс гадна, бас өөр ертөнц байдаг шүү дээ гэдэг бодол төрөв. Тэгээд Никитин гэнэт тэр өөр ертөнцөд шилжээд, нэг заводод ч юм уу, гар урлалын газар ажил хиймээр, эсвэл индэр дээрээс үг хэлж, юм зохиож бичих, үймэлдэж шуугилдаж, эцэж ядран, шаналмаар байжээ... Өөрөө өөрийгөө ч мэдэхгүй болж үргэлжид нэг янз байдаг хувийн жаргал цэнгэлээ ч хайхрахгүй болмоор тийм юм хүсэж байлаа. Тэгтэл сэтгэлд нь гэнэт гялаан толгойтой Шебалдан орж ирээд:

	— Та чинь ядаж Лессингийн зохиолыг ч уншаагүй шүү! Та дэндүү хоцорчээ. Тэнгэр минь, дэндүү завхарчээ! гэж цочин хэлэх шиг боллоо.

	Маня ахиад л ус уув. Никитин түүний хүзүү, махлаг мөр, цээжийг хараад, анх гэрлэж байхад сүмд бригадын генералаас: «Саргай цэцэг» гэж хэлсэн нь санаанд нь ороод:

	— Саргай цэцэг ээ! гэж инээд алдав.

	Түүний хариуд орон дороос нойрмог Мушка: «Ррр... нга-нга-нга...» гэж архирлаа.

	Никитиний уур гэнэт бадарч, хамаг бие нь хүйт оргин арзасхийх шиг болоод, Маняд ширүүн үг хэлмээр ч, босоод цохиод авмаар ч санагдав.

	Никитин биеэ барьж ядан:

	— Тэгэхлээрээ би танайд очдог л байсан бол заавал чамтай суух ёстой байх нь ээ? гэж асуув.

	— Тэгэхгүй яах вэ. Чи өөрөө үүнийг сайн мэдэж байна шүү гэж Маня хэлэв.

	— Үгүй ер гэж Никитин хэлээд, жаахан дуугүй байзнаснаа, — Үгүй ер! гэж давтан хэлэв.

	Тэгээд илүү үг хэлэхгүй шиг, зүрхээ тайвшруулахын тул ажлынхаа тасалгаанд ороод буйдан дээр дэр ч үгүй хэвтсэнээ, шалны хивсэн дээр ч хэвтэж үзэв.

	«Ямар балай юм бэ! Би чинь азтай сайхан амьдарч байгаа багш хүн шүү дээ... Өөр ямар ертөнц хэрэгтэй байдаг сан билээ? Шал дэмий юм бодож байна!» гэж сэтгэлээ тайвшруулахыг оролдов.

	Тэгтэл, би бол ер багш биш, харин грек хэлний багш чех шиг ямар ч авьяас чадваргүй түшмэл гэж бодов. Никитин багшлах ажлыг хэзээ ч сонирхож байсангүй, сурган хүмүүжүүлэх ухааныг ч судалсангүй, судалъя мэдье ч гэж хичээдэггүй, бас хүүхэдтэй харилцаж чаддаггүй байжээ. Заадаг хичээлийнхээ ач холбогдлыг мэддэггүй байсан учир, огт хэрэггүй юм заасан байж ч болзошгүй юм. Талийгаач Ипполит Ипполитыч бол яах аргагүй тэнэгшээр хүн байж билээ. Иймээс Ипполит Ипполитыч гэгч ямар хүн болох, юу хийж чадах вэ гэдгийг нөхөд нь ч, сурагчид нь ч анддаггүй байж билээ. Би бол өнөөх чехтэй адил өөрийнхөө тэнэгийг нууж, тэнгэрийн өршөөлөөр үйлс бүхэн урагштай байгаа дүр үзүүлэн, бусдыг эвтэйхэн мэхэлж чаддаг юм байна гэдэг тэр шинэ бодол Никитинийг айлгаж байлаа. Никитин, тэр бодлыг няцаахыг оролдон тэр бүгд балай тэнэг бөгөөд гагцхүү уур хүрч сэтгэл хөдөлснөөс тийм бодол төрж байна. Сүүлд өөрөө өөрийгөө шоолж инээх биз гэж бодож байлаа...

	Үнэхээр ч өглөө болоход нь өөрийгөө хийрхүү эм хүн шиг гэж зэмлэн инээж байлаа. Гэвч тайван байдал нь бараг л буцалтгүй алдагдаад, гадна талыг нь шавардаагүй хоёр давхар байшиндаа жаргалтай амьдрах аргагүй болсон гэдгийг тун сайн мэдэж байлаа. Анхандаа сайхан юм шиг санагдан байсан хуурамч үзэгдэл замхраад, тайван байдал хувийн жаргалтай эвсэн таардаггүй шинэ бөгөөд учраа мэдсэн, бужигнасан амьдрал эхэлж байгааг тааварлав.

	Маргаашийн ням гарагт нь Никитин, гимназын дуганд очихдоо тэнд захирал болон нөхөдтэйгөө уулзаж, тэд нь бүгдээрээ боловсролгүй бүдүүлгээ, амьдралд тааламжгүй байгаагаа тас нуухыг л хичээж байгаа юм шиг санагдав. Никитин сэтгэл тайвангүй байгаагаа тэдэнд мэдэгдэхгүйн тул аятайхан инээмсэглэж, хэрэгтэй хэрэггүй юм ярьж байлаа. Тэгээд галт тэрэгний буудал дээр очоод зогсож байхад нь ганцаар үлдээд ярих ч хүнгүй байгаа нь тааламжтай байв.

	Гэртээ ирэхэд, хадам эцэг нь Варятай хамт хоол идэхээр ирээд байжээ. Варягийн нүд бүлцийгээд, толгой өвдлөө гэж үглэж байв. Шелестов, харин дориун идэж, одоогийн залуучууд найдваргүй болж, сайн эр ховор болсон гэж ярьж суулаа.

	— Тэр чинь шившгийн юм. Би түүнд шулуухан: Эрхэм минь ээ, тэр чинь шившгийн юм гэж хэлнэ! гэж Шелестов ярьж байлаа.

	Никитин аятайхан инээмсэглэж, Маняд зочдыг хүндлэхэд нь туслалцаж байснаа хоолноос хойш тасалгаандаа ороод үүдээ түгжин суув.

	Гуравдугаар сарын наран хурц гэрэлтэж байлаа. Дөнгөж гуравдугаар сарын хорьд болж байсан боловч, цас хайлж чаргаар авах аргагүй болчхоод, цэцэрлэгт хар тодол шувуу шуугилдаж байв. Одоо л Манюся орж ирж, хүзүүгээр нь тэврээд «Морь бэлэн боллоо. Би юу өмсвөл даарахгүй вэ?» гэж асуух болов уу гэж бодож байв. Өнгөрсөн жилийнх шиг мөн л тийм гайхалтай сайхан хавар болж, мөн л хуучных шиг баясгалантай, зугаатай зун болмоор байжээ... Гэвч Никитин одоо чөлөө аваад, Москва орж, Неглиний гудамжны танил тасалгаандаа буувал сайхан сан гэж бодов. Зэргэлдээх тасалгаанд кофе ууцгааж, штабын ахмад Полянскийн тухай ярьцгааж байлаа. Никитин тэр яриаг дуулахгүйг хичээн өдрийнхөө тэмдэглэлд: «Тэнгэр минь, би хаа байна вэ? Миний эргэн тойрон өчүүхэн явдалт амьтад байна. Уйтгартай өчүүхэн хүмүүс цөцгийтэй ваар, сүүтэй домбо, жоом хорхой, тэнэг авгай эхнэрүүд л байна... Ийм хүмүүсийн дунд байна гэдэг хэчнээн аймаар, доромжлолтой, уйтгартай юм бэ? Эндээс зугтъя, Өнөөдөр л зугтъя. Тэгэхгүй бол би галзуурах нь ээ!» гэж бичиж суулаа.

	 

	1894

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 «Том тойрог» (франц) - олноор тойрон бүжиглэх байдлыг хэлжээ. 




	[←2]
	 Христосын шашны ёсонд гэртэн хүн, ламдаа очиж,  жанчаар нь толгойгоо бүрхүүлээд,  хийсэн нүглээ тоочиж даатгадаг байжээ.  Түүгээр үлгэр болгож тоглоом тоглодог болсон билээ.

